
JABATAN KEMAJUAN ISLAM MALAYSIA

“JALAN MENUJU BAHAGIA”
(3 Februari 2017 / 6 Jamadilawal 1438)

SIDANG JEMAAH YANG DIRAHMATI ALLAH SEKALIAN,
Saya berpesan kepada diri saya dan menyeru sidang Jumaat yang dikasihi
sekalian, marilah sama-sama kita meningkatkan ketakwaan kepada Allah
SWT dengan bersungguh-sungguh melaksanakan segala perintah-Nya
dan meninggalkan segala larangan-Nya. Mudah-mudahan kehidupan ini
mendapat keberkatan di dunia dan di akhirat. Khutbah pada hari ini akan
membicarakan tajuk: “JALAN MENUJU BAHAGIA”.

SIDANG JUMAAT YANG DIRAHMATI ALLAH,
Allah SWT telah mencipta dan menetapkan kepada manusia jalan-jalan
menuju kebahagiaan di dunia ini dan di akhirat nanti. Rasa bahagia

adalah suatu nikmat yang sangat besar kurniaan Allah SWT kepada

manusia dan merupakan maksud dan matlamat hidup kita semua. Oleh
itu, ramai manusia berlumba-lumba merebutnya sehingga ada yang
sanggup berkorban dan terkorban.

Dalam konteks ini, ada manusia yang menyangka bahawa bahagia
itu datang dalam bentuk banyaknya harta, ramainya anak, tingginya
pangkat atau mulianya keturunan. Dengan itu, mereka bersungguh-
sungguh untuk mendapatkannya dengan apa cara, sekalipun bertentangan
dengan ajaran Islam. Ketika nikmat ini datang, mereka sangat gembira.
Namun, saat nikmat itu hilang, mereka menjadi muram kecewa. Ya, tidak
dinafikan bahawa harta menjadi salah satu tonggak perhiasan dunia ini
sebagaimana firman Allah SWT dalam Surah Al Kahfi ayat 46:

Maksudnya: “Harta benda dan anak pinak itu, ialah perhiasan hidup di
dunia; dan amal-amal soleh yang kekal itu lebih baik di sisi Tuhanmu
sebagai pahala balasan, dan lebih baik sebagai asas yang memberi
harapan.”

SIDANG JUMAAT YANG DIRAHMATI ALLAH,

Walau bagaimanapun, harta semata-mata tidaklah dapat memberi
kebahagiaan kerana harta itu hanyalah alat untuk mendapatkan bahagia,
bukannya matlamat yang hakiki. Justeru, ada manusia yang memiliki
harta yang banyak tetapi tidak mengecapi bahagia bahkan ada yang
tertimpa ujian disebabkan harta tersebut. Firman Allah SWT dalam Surah

Ali Imran ayat 14:

Maksudnya: “Dihiaskan (dan dijadikan indah) kepada manusia:
kesukaan kepada benda-benda yang diingini nafsu, iaitu perempuan-
perempuan dan anak-pinak; hartabenda yang banyak berpikul-pikul, dari
emas dan perak; kuda yang bertanda lagi terlatih, dan binatang-binatang
ternak serta kebun-kebun tanaman. Semuanya itu ialah kesenangan hidup
di dunia. Dan (ingatlah), pada sisi Allah ada tempat kembali yang
sebaik-baiknya (iaitu Syurga). ”

SIDANG JUMAAT YANG DIRAHMATI ALLAH,
Mutakhir ini, ada manusia yang tenggelam dalam fitnah harta sehingga
mereka mencabuli amanah Allah SWT dan amanah manusia. Golongan

ini sebagaimana yang diberitahu oleh Allah SWT di dalam Surah At

Taubah ayat 55 sebenarnya terseksa dengan nikmat dunia. Firman-Nya:

Maksudnya: “Oleh itu, janganlah engkau tertarik hati kepada harta
benda dan anak-anak mereka, sesungguhnya Allah hendak menyeksa
mereka dengannya dalam kehidupan dunia, dan hendak menjadikan
nyawa mereka tercabut sedang mereka berkeadaan kafir.”

Ya, hidup di dunia ini memang penuh dengan dugaan dan cabaran
bagi menguji manusia sama ada ingin patuh dan tunduk atas kehendak
Allah SWT atau sebaliknya. Bagi golongan yang beriman dan bertakwa,
mereka akan sentiasa tunduk dan patuh serta sentiasa mensyukuri nikmat
Allah. Namun, golongan yang kufur pula lebih mementingkan hawa
nafsu dan melakukan sesuatu yang membawa kemurkaan Allah SWT.

Imam At Tirmizi meriwayatkan sabda Rasulullah SAW yang
menyatakan bahawa manusia dalam menghayati nikmat Allah itu

terbahagi kepada empat kumpulan iaitu:

Mafhumnya: “Daripada Abi Kabsyah Al Anmariy r.a bahawa Nabi
SAW bersabda: Dunia ini dimiliki oleh empat kumpulan manusia,
Pertama: Mereka yang diberikan harta dan ilmu lalu dia bertagwa
kepada Tuhannya dengan menjaga hubungan silaturahim dan mengenali
tanggungjawabnya kepada Allah. Orang ini adalah yang terbaik. Kedua:
Mereka yang diberikan ilmu tanpa harta tetapi dia mempunyai niat yang
baik, di mana katanya: 'Jika aku mempunyai harta nescaya aku akan
lakukan (kebaikan) sepertimana dilakukan oleh sifulan itu'. Maka dengan
niatnya itu, ia akan diberi pahala sama seperti orang yang berharta.
Ketiga: Mereka yang diberikan harta tanpa ilmu maka dia
menyalahgunakan hartanya, tidak bertagwa kepada Tuhannya, tidak
memelihara hubungan silaturahim dan tidak mengira hak-hak Allah
kepadanya. Ini adalah kumpulan yang paling buruk. Keempat: Mereka
yang tidak diberikan harta ataupun ilmu dan dia sentiasa berniat buruk
kerana katanya, 'Jika aku mempunyai harta nescaya aku lakukan
(keburukan) sepertimana yang telah dilakukan sifulan’. Maka dengan
niatnya itu ia turut menanggung dosa sepertimana sifulan itu juga.”

Tuntasnya, nikmat harta yang sebenar adalah harta yang baik iaitu

diperoleh dengan baik dan disalurkan kepada perkara kebaikan.

SIDANG JUMAAT YANG DIRAHMATI ALLAH SEKALIAN,

Allah SWT telah menyediakan untuk kita pelbagai jalan agar dapat
menuju kebahagiaan di dunia dan di akhirat. Antara jalan tersebut adalah
(i) beriman kepada Allah SWT dan beramal saleh; (ii) rasa cukup dalam
hidup atas nikmat yang diperoleh dan redha dengan ketetapan Allah

SWT; dan (iii)) suka melakukan kebajikan dan bersifat ihsan sesama
manusia.

Sesungguhnya, jalan-jalan yang dilalui ini menyebabkan manusia
beroleh kebahagiaan di dunia ini dan di akhirat kelak. Oleh itu, marilah
sama-sama kita beristigamah atas jalan kebenaran agar diberikan
kebahagiaan oleh Allah SWT. Sebagai mengakhiri khutbah pada hari ini,
mimbar ingin mengajak sidang Jumaat sekalian untuk menghayati intipati
khutbah yang disampaikan sebagai pedoman di dalam kehidupan Kita,

antaranya:

Pertama: Orang yang bahagia meletakkan hatinya hanya kepada Allah
SWT dan menumpukan seluruh kehidupannya untuk
mendapatkan redha-Nya di dunia dan di akhirat.

Kedua: Kebahagiaan dunia yang tidak dijadikan sumber untuk
mencari pahala dan kebaikan akan menjadi ujian kepada
manusia.

Ketiga: = Kebahagiaan adalah anugerah yang besar di sisi Allah SWT
kepada hamba-Nya yang soleh sebagai balasan keimanan dan

pengabdian mereka yang tulus.

Maksudnya: “Allah berfirman: Turunlah kamu berdua dari syurga itu
bersama-sama, dalam keadaan setengah kamu menjadi musuh bagi
setengahnya yang lain; kemudian jika datang kepada kamu petunjuk
dari-Ku, maka sesiapa yang mengikut petunjuk-Ku nescaya ia tidak akan
sesat dan ia tidak akan menderita azab. Dan sesiapa yang berpaling
ingkar dari ingatan dan petunjuk-Ku, maka sesungguhnya adalah

baginya kehidupan yang sempit, dan Kami akan himpunkan dia pada
hari Kiamat dalam keadaan buta. la berkata: Wahai Tuhanku, mengapa
Engkau himpunkan daku dalam keadaan buta, padahal aku dahulu celik?
Allah berfirman: Demikianlah! Telah datang ayat-ayat Kami kepadamu,
lalu kamu melupakannya, dan demikianlah kamu pada hari ini
dilupakan.” (Surah Al Taha: 123-126)

Ya Allah, kami memohon agar dengan rahmat dan perlindungan Mu,

negara kami ini dan seluruh rakyatnya dikekalkan dalam keamanan dan
kesejahteraan. Lindungilah kami Ya Allah, daripada segala bala bencana,
musibah dan ujian yang berpanjangan. Tenangkanlah hati kami Ya Allah
dan redha menerima segala ketetapan. Tanamkanlah rasa kasih sayang
dan kekalkanlah perpaduan di kalangan kami. Semoga dengannya kami
sentiasa hidup aman damai, sejahtera dan selamat sepanjang zaman.

